
Коми Республикаса Каналан Сöвет лоö Коми Республикаса пыр уджалан медвылыс да войтыр нимсянь уджалысь оланпас пыртысь дзик öти власьт органöн.

Коми Республикаса Каналан Сöветö пырö 30 депутат, кодъясöс  бöрйöны Коми Республика  мутасын олысь Россия Федерацияса граждана да кодъяслöн федеральнöй оланпас серти эм активнöй бöрйысян инöд, ставлы инмана, быдöнлы öткодь да веськыд бöрйысян инöд серти гусьöн гöлöсуйтöмöн.

Коми Республикаса Каналан Сöвет бöрйöны вит во кежлö.

Коми Республикаса Каналан Сöветлöн эмöсь юридическöй кывкутысьлöн  инöдъяс, эм канпаса печать.

Коми Республикалӧн Каналан Сöветса депутатö вермасны бöрйыны Россия Федерацияса гражданинöс, кодлы тырöма 21 арöс да кодлöн эм  федеральнöй оланпас серти, Коми Республикаса Оланподув да Коми  Республикаса оланпас серти пассивнöй бöрйысян инöд.

Коми Республикаса Каналан Сöветö бöрйысьӧмъяс нуӧданногсö урчитö Коми Республикаса оланпас федеральнӧй оланпастэчас серти.

Коми Республикаса Каналан Сöвет аслас уджас ачыс видлалö котыртан, инöда,  юöртан,  материалöн да техникаöн  да сьöмöн могмöдан  юалöмъяс.

Коми Республикаса Каналан Сöвет удж нуöдöм вылö рöскодсö урчитöны Коми Республикаса  республиканскöй сьöмкудйын торъя  визьöн.
Коми Республикаса Оланподув, 71 статья.
Коми Республикаса Каналан Сöвет ассьыс уджсö нуöдö сессияяс пыр, кодъяс артмöны чукöртчылöмъясысь, а сiдзжö комитетъяслöн, Каналан Сöветса мукöд органлöн чукöртчылöмъяс пыр.

Коми Республикаса Каналан Сöвет чукöртчö медводдза чукöртчылöм вылö сiйöс бöрйöм бöрын дас витöд лунö, Сöветас бöрйöма кö депутатъяслöн урчитöм лыдысь кык коймöд юкöнысь абу этшаджыкöс. Медводдза чукöртчылöмсö восьтö медыджыд арлыда депутат.

Коми Республикаса Каналан Сöветлöн чукöртчылöм лоö инöдаöн, сылöн уджö кö пырöдчö урчитöм лыдысь кык коймöд юкöнысь оз этшаджык депутат. Коми Республикаса Каналан Сöветлöн инöда чукöртчылöмыс нуöдсьö куим тöлысьнас öтчыдысь оз этшаджык.

Коми Республикаса Каналан Сöветлöн чукöртчылöмъяс мунöны восьсöн, сыысь кындзи, мый урчитöма федеральнöй оланпасъясöн, Коми Республикаса оланпастэчасöн да Коми Республикаса  Каналан  Сöветлöн  Уджаланартöн.

Коми Республикаса Каналан Сöвет котыртö комитетъяс, Коми Республикалӧн Каналан Сöветса мукöд орган.

Ас пöвстысь депутатъяс бöрйöны Коми Республикаса Каналан Сöветöн Веськöдлысьöс, сiйöс вежысьясöс, комитетъясса да Коми Республикалӧн Каналан Сöветса мукöд органöн веськöдлысьясöс либö юрнуöдысьясöс да найöс вежысьясöс.

Депутатъяс вермöны вöчны депутатлысь уджсö Коми Республикаса Каналан Сöветын пыр уджалiгöн профессиональнöй подув вылын либö медшöр уджысь дугöдчывтöг. Профессиональнöй подув вылын пыр уджалысь депутат лыдыс урчитсьö Коми Республикаса оланпасöн.
Коми Республикаса Каналан Сӧвет котыртӧм, лӧсьӧдӧм, удж нуӧдӧм, налӧн уджмогъяс да кывкутӧм подуласьӧ Россия Федерацияса Оланподув вылӧ да ладмӧдсьӧ федеральнӧй оланподув оланпасъясӧн, федеральнӧй оланпасъясӧн, Коми Республикаса Оланподулӧн да на серти примитӧм Коми Республикаса оланпасъясӧн да нормативнӧй инӧда мукӧд актӧн. Коми Республикаса Каналан Сöветлöн уджаланногыс урчитсьö Коми Республикаса оланпасъясöн, Коми Республикаса Каналан Сöветлöн Уджаланартöн, а сідзжӧ вермö индыссьыны тайö органъяс йылысь панасъясöн.
Коми Республикаса Оланподув, 72 статья.
Коми Республикаса Каналан Сöвет:

1) вынсьöдö Коми Республикаса Оланподув, пыртö сэтчö вежсьöмъяс да (либö) содтöдъяс;

2) Коми Республикалöн уджмогъяс кузя оланпастэчас серти нуöдö ладмöдан удж Коми Республикалöн веськöдланторъяс да Россия Федерациялöн да Россия Федерацияса субъектъяслöн öтвыв веськöдланторъяс серти;

3) индӧ Коми Республикаса Юралысьӧс бӧръянногсӧ да Коми Республикаса Юралысьӧс вештанногсӧ;

3-1)  индӧ Коми Республикаса Каналан Сӧветӧ бӧрйысьӧмъяс нуӧданногсӧ, а сідзжӧ Коми Республикаса референдум инданногсӧ да сійӧс нуӧданногсӧ;

4) кывзö Коми Республикаса Веськöдлан котырлöн удж йылысь Коми Республикаса Юралысьлысь быдвося отчётъяс, сы лыдын и Коми Республикаса Каналан Сöветлöн юалöмъяс кузя;

5) Коми Республикаса Оланподулöн да Коми Республикаса оланпасъясöн урчитöмöн да индöм ногöн видзöдö та вылö уджмога мукöд органкöд Коми Республикаса оланпасъяс пыдди пуктöм да найöс олöмö пöртöм бöрся, Коми Республикаса республиканскöй сьöмкуд олöмö пöртöм бöрся, сьöмкудйö пырттöм Коми Республикаса фондъяслöн мутасса канму сьöмкудъяс олöмö пöртöм бöрся, Коми Республикаса киын кутан эмбурöн вöдитчан урчитанног пыдди пуктöм бöрся;

6) сöгласуйтö Коми Республикаса Юралысьöн чинö индöм серти вöзйöмъяс Коми Республикаса Веськӧдлан котырӧн Веськӧдлысь кузя, Коми Республикалöн сьöм овмöсса министр кузя, Россия Федерацияын да сылöн субъектъясын, войтыркостса организацияясын да суйöрсайса канму мутасъясын Коми Республикаöс петкöдлысьяс кузя;

7) збыльмöдö Россия Федерацияса Оланподулöн, федеральнöй оланпасъясöн, Коми Республикаса Оланподулöн да Коми Республикаса оланпасъясöн урчитöм мукöд уджмог.
Коми Республикаса Оланподув, 73 статья.
Коми Республикаса Каналан Сöветöн Веськöдлысьлöн да сiйöс вежысьяслöн уджмогъясыс урчитсьöны Коми Республикаса оланпасъясöн да на серти вынсьöдöм Коми Республикаса нормативнöй инöда мукöд актöн.
Коми Республикаса Оланподув, 74 статья.
Оланпас вöзъян инöд сетöма Коми Республикаса Каналан Сöветлöн депутатъяслы, Коми Республикалӧн Каналан Сöветса комитетъяслы, Коми Республикаса Каналан Сöветöн Веськöдлысьлы, Коми Республикаса Юралысьлы, Коми Республикаса Веськöдлан котырлы, Коми Республикаса прокурорлы, Коми Республикаса Оланподув Ёрдлы, муниципальнöй юкöнъясса бöрйöм органъяслы, "Коми войтыр" дінмукостса общественнöй öтмунöмлы, Россия Федерацияса Федеральнöй Собраниелöн Федерация Сöветö пырысьяслы – Коми Республикаса Каналан Сöветöс да Коми Республикаса Веськöдлан котырöс петкöдлысьяслы. Каналан Сöветса Президиумлöн, пыр уджалысь, недыр кад уджалысь комиссияяслöн эм оланпас вöзъян инöд налöн уджын веськöдланторъяс кузя.

Коми Республикаса Каналан Сöветö Коми Республикаса Юралысьöн пыртöм оланпас балаяс видлавсьöны сылöн вöзйöм кузя медводдзаöн.

Вотъяс пыртöм либö киритöм, найöс мынтöмысь мездöм, Коми Республикаса сьöм кöсйысьöмъяс вежöм йылысь оланпас балаяс, мукöд оланпас бала, кöні рöскодыс артавсьö Коми Республикаса республиканскöй сьöмкуд сьöм тшöт весьтö, Коми Республикаса Каналан Сöветöн видлавсьöны Коми Республикаса Юралысьлöн вöзйöм серти либö сылöн кывкöртöд серти. Тайö кывкöртöдыс сетсьö Коми Республикаса Каналан Сöветö Коми Республикаса Юралысьлы оланпас бала воан лунсянь кызь лунöн.
Коми Республикаса Оланподув, 75 статья.
Коми Республикаса Каналан Сöветöн вынсьöдöм оланпасыс дас лунöн мöдöдсьö Коми Республикаса Юралысьлы йöзöдöм могысь. 

Коми Республикаса Юралысь йöзöдö Коми Республикаса оланпассö, оланпас йöзöдöмсö эскöдö кырымалöмöн либö вештö оланпассö тайö оланпас воöмсяньыс дас нёль лунöн. Коми Республикаса Юралысь кö вештö Коми Республикаса оланпассö,  вештöм оланпассö бöр мöдöдöны Коми Республикаса Каналан Сöветö вештöмсö подулалöмöн либö вежсьöмъяс да (либö) содтöдъяс сэтчö пыртны вöзйöмöн.

Коми Республикаса Юралысь кö вештö Коми Республикаса оланпассö, Коми Республикаса Каналан Сöвет вермас ошкыны тайö оланпассö воддза вынсьöдöм редакцияöн урчитöм депутат лыдысь кык коймöд юкöнысь унджык гöлöсöн.

Воддза вынсьöдöм редакцияöн ошкöм Коми Республикаса оланпассö Коми Республикаса Юралысь оз вермы вештыны мöдысь да сійöс колö йöзöдны сизим лунöн.

Колö кырымавны да йöзöдны воöмсяньыс дас нёль лунöн тшöтш и Коми Республикаса Юралысьöн вештытöм оланпас.
Коми Республикаса Оланподув, 77 статья.
Ассьыс уджмогъяс олöмö пöртан кадö Коми Республикаса Каналан Сöветлöн депутатлы быть колö кутчысьны депутат уджкöд йитчöм дзескöдöмъясö, кодъясöс урчитöма федеральнöй оланпасъясöн.

Коми Республикаса Каналан Сöветлöн депутат, коді олöмö пöртö ассьыс уджмогъяссö пыр уджалан профессиональнöй подув вылын, инöд серти оз вермы  уджавны мынтысяна мöд удж вылын, велöдан, научнöй да мукöд творческöй уджысь кындзи, мöдтор кö абу артыштöма Россия Федерацияса оланпастэчасöн.

Коми Республикалӧн Каналан Сӧветса депутат инöд серти оз вермы вöдитчыны аслас статусöн, уджыс кö сылöн абу йитчöма депутат уджмогъяс олöмö пöртöмкöд.

Коми Республикалӧн Каналан Сöветса депутатлы инöдъяс да могъяс мытшöдтöг да бура олöмö пöртöм могысь лöсьöдöны уджалан подув. Депутат удж нуöдöм вылö тыр позянлунъяс урчитсьöны Коми Республикаса оланпасöн.

Коми Республикалӧн Каналан Сöветса депутатöс вöрзьöдны позьтöмлун вылö тыр позянлунъяс урчитсьöны федеральнöй оланпастэчасöн.

Коми Республикалӧн Каналан Сöветса депутатъяслöн уджкöд йитчöм юалöмъяс видлавсьöны Коми Республикаса оланпастэчас серти.
Коми Республикаса Оланподув, 78 статья.
Коми Республикаса Каналан Сöветлысь уджмогъяс вермасны кадысь водз дугöдны, кор:

1) Коми Республикаса Каналан Сöвет вынсьöдö ассьыс уджсö дугöдöм йылысь шуöм;

2) Коми Республикаса Каналан Сöветлысь уджсö дугöдö Коми Республикаса Юралысь федеральнöй оланпастэчас серти тайö статьяса мöд да коймöд юкöнъясöн урчитöм подув вылын да пöрадокöн;

3) вынсялö Коми Республикаса Медвылыс Ёрдлöн помшуöм сы йылысь, мый Коми Республикаса Каналан Сöветса депутатъяслöн тайö котырыс абу инöда, тшöтш и сэки, кор депутатъяс эновтчöны асланыс уджмогъясысь;

4) Коми Республикаса Каналан Сöветлысь уджсö дугöдöны Россия Федерацияса Президентлöн помшуöм серти федеральнöй оланпасöн урчитöм подув вылын да пöрадок серти.

Коми Республикаса Юралысь инöд серти вермö вынсьöдны Коми Республикаса Каналан  Сöветлысь уджмогъяс кадысь водз дугöдöм йылысь помшуöм:

1) Коми Республикаса Каналан Сöвет кö вынсьöдö Коми Республикаса Оланподув, Коми Республикаса оланпас, мукöд нормативнöй инöда акт, кодъяс мунöны паныд Россия Федерацияса Оланподувлы, Россия Федерациялöн веськöдлантор кузя да Россия Федерациялöн да Россия Федерацияса субъектъяслöн öтвыв веськöдлантор кузя вынсьöдöм федеральнöй оланпасъяслы, Коми Республикаса Оланподувлы, татшöм паныд мунöмъяссö кö индöма лöсялана ёрдöн, а Коми Республикаса Каналан Сöвет эз бырöд найöс ёрдлысь помшуöмсö вынсялан лунсянь квайт тöлысьöн;

2) лöсялана ёрдлöн вынсялöм помшуöмöн кö урчитöма, мый инöда котырöн бöрйöм Коми Республикаса Каналан Сöвет куим тöлысь чöж помся эз нуöд чукöртчылöм, либö кор лöсялана ёрдлöн вынсялöм помшуöмöн урчитöма, мый инöда котырöн выльысь бöрйöм Коми Республикаса Каналан Сöвет инöда котырöн бöрйöм лунсянь куим тöлысь чöж эз нуöд чукöртчылöм. Коми Республикаса Каналан Сöветлысь уджмогъяс кадысь водз дугöдöм йылысь помшуöм позьö примитны лöсялана ёрдлöн помшуöм вынсялан лунсянь куим тöлысьöн.

Коми Республикаса Каналан Сöветлысь уджмогъяс кадысь водз дугöдöм йылысь Коми Республикаса Юралысьлöн помшуöм вынсьöдсьö индöдöн.

Коми Республикаса Каналан Сöветлысь уджмогъяс кадысь водз дугöдöм йылысь помшуöм вынсьöдöм бöрын индöны чередтöм бöрйысьöмъяс Коми Республикаса Каналан Сöветö федеральнöй оланпас, Коми Республикаса Оланподув да (либö) Коми Республикаса оланпас серти. Индöм бöрйысьöмъяс нуöдсьöны федеральнöй оланпасöн урчитöм кадö.
Коми Республикаса Оланподув, 79 статья.
Коми Республикаса Оланподув тырвыйӧ текстӧн ті верманныд тӧдмасьны миян порталын «Инӧда документъяс» юкӧдын.


